	ՀԻՄՆԱՎՈՐՈՒՄ
«Հայաստանի Հանրապետության կառավարության 2006 թվականի փետրվարի 2-ի N 249-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Ընթացիկ իրավիճակը և իրավական ակտի ընդունման անհրաժեշտությունը

	
	<<Քաղաքացիական պաշտպանության մասին>> ՀՀ օրենքի 19-րդ հոդվածի համաձայն` քաղաքացիական պաշտպանության ստորաբաժանումներն ընդգրկվում են լիազորված մարմնի կազմում, համարվում են մշտական պատրաստության ստորաբաժանումներ և նախատեսված են քաղաքացիական պաշտպանության միջոցառումների իրականացման համար:
<<Քաղաքացիական պաշտպանության ստորաբաժանումների մասին>> ՀՀ օրենքի 1-ին հոդվածի համաձայն` քաղաքացիական պաշտպանության ստորաբաժանումները մշտական պատրաստության ստորաբաժանումներ են` համալրված փրկարարական ծառայողներով, հատուկ տեխնիկայով, հանդերձանքով, անհատական պաշտպանության միջոցներով, նախատեսված են մարտական գործողությունների ընթացքում կամ այդ գործողությունների հետևանքների վերացման ժամանակ բնակչությանը, կազմակերպություններին պաշտպանելու և Հայաստանի Հանրապետության պաշտպանությանը մասնակցելու համար:

<<Քաղաքացիական պաշտպանության ստորաբաժանումների մասին>> ՀՀ օրենքի 5-րդ հոդվածի համաձայն` քաղաքացիական պաշտպանության ստորաբաժանումների խնդիրներն են`

1) մարտական գործողությունների ընթացքում կամ դրանց հետևանքների վերացման ժամանակ քաղաքացիական պաշտպանության միջոցառումների իրականացումը.

2) արտակարգ իրավիճակների հետևանքների վերացման աշխատանքներին մասնակցությունը.

3) Հայաստանի Հանրապետության պաշտպանությանը մասնակցությունը.

4) մասնակցությունը տարածքային պաշտպանությանը, այդ թվում` իրենց լիազորությունների շրջանակներում սահմանամերձ տարածքներում հակառակորդի դիվերսիոն-հետախուզական խմբերի դեմ պայքարին, մարտական գործողությունների և զենքի կիրառման հետևանքներից բնակչության, կապտաժների, կամուրջների և այլ կարևորագույն նշանակության օբյեկտների պաշտպանությանն ու պահպանությանը.

5) «Ռազմական դրության իրավական ռեժիմի մասին», «Պաշտպանության մասին», «Քաղաքացիական պաշտպանության մասին», «Արտակարգ իրավիճակներում բնակչության պաշտպանության մասին», «Քաղաքացիական պաշտպանության ստորաբաժանումների մասին» Հայաստանի Հանրապետության օրենքներով նախատեսված այլ լիազորությունների իրականացումը:

<<Քաղաքացիական պաշտպանության ստորաբաժանումների մասին>> ՀՀ օրենքի 15-րդ հոդվածի համաձայն` քաղաքացիական պաշտպանության ստորաբաժանումների անձնակազմը բաղկացած է փրկարարական ծառայողներից: Քաղաքացիական պաշտպանության ստորաբաժանումների փրկարարական ծառայողները կրում են փրկարարական ծառայության համազգեստ, փրկարարական կոչումներ և քաղաքացիական պաշտպանության ստորաբաժանումների տարբերանշաններ, ինչպես նաև միջազգային տարբերանշաններ և կրում են մարտական ու ծառայողական զենք:
<<Ռազմական դրության իրավական ռեժիմի մասին>> ՀՀ օրենքի 9-րդ հոդվածի համաձայն` ռազմական դրության իրավական ռեժիմն ապահովելու նպատակով օգտագործվում են Հայաստանի Հանրապետության պաշտպանության, ազգային անվտանգության, ոստիկանության, արդարադատության, քաղաքացիական պաշտպանության և արտակարգ իրավիճակների ու այլ պետական լիազոր մարմինների ուժերն ու միջոցները:

<<Պաշտպանության մասին>> ՀՀ օրենքի 4-րդ հոդվածի 3-րդ մասը սահմանում է, որ  պաշտպանությանը ներգրավվում են այլ զորքերը, քաղաքացիական պաշտպանության և արտակարգ իրավիճակների լիազոր պետական մարմնի ուժերը: Նույն օրենքի 15.1-ին հոդվածի համաձայն` քաղաքացիական պաշտպանության և արտակարգ իրավիճակների լիազոր պետական մարմնի ուժերը`

1) մասնակցում են Հայաստանի Հանրապետության պաշտպանությանը.

2) ապահովում են տարածքային պաշտպանությունը, այդ թվում` իրենց լիազորությունների շրջանակներում մասնակցում են սահմանամերձ տարածքներում հակառակորդի դիվերսիոն-հետախուզական խմբերի դեմ պայքարին, մարտական գործողությունների և զենքի կիրառման հետևանքներից բնակչության պաշտպանությանը, կապտաժների, կամուրջների և այլ կարևորագույն նշանակության օբյեկտների պահպանությանը:

<<Փրկարար ծառայության մասին>> ՀՀ օրենքի 56-րդ հոդվածի 2-րդ մասը սահմանում է, որ փրկարարական ծառայության համազգեստի ձևը, տրման կարգը, օգտագործման ժամկետները սահմանում է կառավարությունը:
Ներկայումս Հայաստանի Հանրապետության կառավարության 2006 թվականի փետրվարի 2-ի <<Փրկարարական ծառայության համազգեստի ձևը, տալու կարգը և օգտագործման ժամկետները սահմանելու մասին>> N 249-Ն որոշմամբ սահմանվում են`
- փրկարարական ծառայության տոնական համազգեստ` մուգ կապույտ կիսաբրդյա կտորից,
- փրկարարական ծառայության ամենօրյա համազգեստ` փիրուզագույն (կանաչակապտագույն),
- փրկարարական ծառայության ծառայողի հատուկ (պաշտպանիչ) համազգեստ:
<<Փրկարար ծառայության մասին>>, «Ռազմական դրության իրավական ռեժիմի մասին», «Պաշտպանության մասին», «Քաղաքացիական պաշտպանության մասին», «Քաղաքացիական պաշտպանության ստորաբաժանումների մասին», <<Փրկարարական ծառայության կանոնագիրքը հաստատելու մասին>> Հայաստանի Հանրապետության օրենքներով նախատեսված` վերը նշված մարտական խնդիրների և այլ լիազորությունների իրականացմանն ուղղված, ինչպես նաև այդ նպատակով ՀՀ Տավուշի մարզի սահմանամերձ 16 համայնքներում ստեղծվող քաղաքացիական պաշտպանության հենակետերի փրկարարական ծառայողների կողմից իրականացվող ծառայությունը, հենակետերում մարտական հերթապահությունը, հատուկ օբյեկտների պահպանությունն առավել անվտանգ, արդյունավետ և ժամանակակից դարձնելու անհրաժեշտությունից ու նպատակահարմարությունից ելնելով սահմանվում է փրկարարական ծառայողների նոր քողարկող համազգեստ, որը կենդանի ուժի կորուստը նվազեցնող գործոններից մեկն է: Քողարկող հազմազգեստի գույները պետք է համապատասխանեն մարտական ծառայության, հերթապահության տարածքի գույներին: Առաջարկվող տարբերակը բարձրացնում է համազգեստի պաշտպանական նշանակութունը, դիմացկունությունը, ապա և քողարկման խնդրի լուծումը: Մասնավորապես` համազգեստի նոր` թվային գունավորմամբ, քողարկող կտորն առավել անվտանգ է դարձնում սահմանամերձ և հատուկ պահպանվող տարածքներում փրկարարական ծառայողների կողմից իրականացվող ծառայությունը, իսկ նոր տեխնիկական պայմաններն այն դարձնում են ավելի հարմարավետ և դիմացկուն: Կիսաճտքավոր կոշիկների փոխարեն նախատեսվող ճտքավոր կոշիկներն արտադրվում են բնական կաշվից և միաշերտ մաշվածադիմացկուն ռետինից`  վակումային, սոսնձվող եղանակով և թերմոպլաստե քթամասով: Այս տեխնիկական պայմանները կոշիկը դարձնում են անջրաթափանց և հարվածադիմացկուն: Ձմեռային նոր համազգեստը, որը կարվում է լրացուցիչ մշակում անցած ջրահեռացնող կտորից, անջրաթափանց թիկնոցների հետ միասին ապահովում է փրկարարական ծառայողի առավել պաշտպանվածությունն եղանակային վատ պայմաններում:
Միաժամանակ, սահմանամերձ համայնքներում տեղակայված քաղաքացիական պաշտպանության հենակետերում ծառայության ընթացքում, առաջնագծում ծառայողական պարտականությունները կատարելիս, ինչպես նաև ինժեներա-սակրավորային, պայթեցման աշխատանքերի ժամանակ փրկարարական ծառայողների կյանքն ու առողջությունը պաշտպանելու նպատակով անհրաժեշտ է հատուկ, պաշտպանիչ համազդեստի շարքում նախատեսել նաև զրահաբաճկոն, ռազմական սաղավարտ և սակրավորի համազգեստ:
ԱՄՆ կողմից որպես նվիրատվություն ստացած հրշեջ-փրկարարի նոր մարտական հագուստն ու երկարաճիտք կոշիկները նախատեսված են տարբեր տեսակի հրդեհներից հրշեջների պաշտպանվածության, ինչպես նաև բարձր ջերմաստիճանի պայմաններում հրդեհաշիջման և փրկարարական աշխատանքների իրականացման համար:
Հետևաբար, անհրաժեշտ է Հայաստանի Հանրապետության կառավարության 2006 թվականի փետրվարի 2-ի <<Փրկարարական ծառայության համազգեստի ձևը, տալու կարգը և օգտագործման ժամկետները սահմանելու մասին>> N 249-Ն որոշմամբ, որպես փրկարարական ծառայության ամենօրյա համազգեստի տեսակ, սահմանել նաև վերը նշված թողարկող համազգեստն` իր լրակազմով, իսկ որպես հատուկ, պաշտպանիչ համազգեստի տեսակներ` ռազմական սաղավարտ, զրահաբաճկոն, սակրավորի համազգեստ: Անհրաժեշտ է նաև ներկայացվող նախագծով հրշեջ-փրկարարի հրակայուն, ջրակայուն մարտական հին համազգեստը փոխարինել նոր, ավելի ժամանակակից, բարձրորակ, հրակայուն, առավել անվտանգ մարտական համազգեստով և առավել հարվածադիմացկուն երկարաճիտ կոշիկներով:
Միաժամանակ, փրկարարական, վթարային փրկարարական, անհետաձգելի վթարավերականգնողական և հրդեհաշիջման աշխատանքների կատարման ժամանակ, հատկապես գիշերային ժամերին (մթության պայմաներում), փրկարարների անվտանգությունն ապահովելու համար Շվեյցարիայի զարգացման և համագործակցության գրասենյակի կողմից <<Արձագանք>> ծրագրի շրջանակներում ՀՀ արտակարգ իրավիճակների նախարարությունը, որպես նվիրատվություն, ստացել է աշխատանքային համազգեստներ` լուսարձակող ժապավեններով` բաղկացած բաճկոնից, տաբատից և սաղավարտից:
Տուժած երկրներին միջազգային փրկարարական օգնություն տրամադրելու, միջազգային որոնողափրկարարական խմբերին ներկայացվող նվազագույն պահանջները սահմանելու և լայնածավալ երկրաշարժերի դեպքում միջազգային օգնության համակարգման մեթոդոլոգիան մշակելու նպատակով ստեղծվել է ՄԱԿ-ի Միջազգային որոնողափրկարարական խորհրդատվական խումբը (INSARAG): 2015 թվականին ՀՀ արտակարգ իրավիճակների նախարարությունը, գերազանց հանձնելով ՄԱԿ-ի Միջազգային որոնողափրկարարական խորհրդատվական խմբի (INSARAG) որակավորումը, Հայաստանի Հանրապետությունը ՄԱԿ-ի 194 անդամ երկրների շարքում դարձավ Միջազգային որոնողափրկարարական խորհրդատվական խմբի (INSARAG-ի) 34-րդ անդամը: Հայաստանի Հանրապետության փրկարար ուժերը, այդ թվում` Միջազգային որոնողափրկարարական խորհրդատվական խմբի (INSARAG) հայկական քաղաքային որոնողափրկարարական թիմերը` Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման, փրկարարական աշխատանքներում ընդգրկվելու նպատակով ՀՀ արտակարգ իրավիճակների նախարարությունը Ֆրանսիայից որպես օգնություն ստացել է շուրջ 288 միավոր (հայկական քաղաքային որոնողափրկարարական թմի անդամների քանակով) հատուկ ՄԱԿ-ի Միջազգային որոնողափրկարարական խորհրդատվական խմբի (INSARAG) չափանիշներին համապատասխան` «INSARAG»-ի համազգեստ:
Հետևաբար, անհրաժեշտ է, որպես փրկարարական ծառայության համազգեստի տեսակ, օրենսդրորեն սահմանել նաև աշխատանքային համազգեստները և «INSARAG»-ի համազգեստը:
Միաժամանակ, հաշվի առնելով որոշմամբ սահմանված ամենօրյա համազգեստի գույնը (փիրուզագույն, կանաչակապտագույն), նպատակահարմար է գործող որոշմամբ սահմանված տոնական` մուգ կապույտ գույնի համազգեստի փոխարեն սահմանել տոնական` մուգ փիրուզագույն (կանաչակապտագույն) համազգեստ:
Հայաստանի Հանրապետության վարչապետի 2016 թվականի հունիսի 10-ի «Հայաստանի Հանրապետության մի շարք օրենքների կիրարկումն ապահովող միջոցառումների ցանկերը հաստատելու մասին» N 493-Ա որոշմամբ հաստատվել է «Քաղաքացիական պաշտպանության ստորաբաժանումների մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության 2016 թվականի ապրիլի 7-ի ՀՕ-39-Ն օրենքի կիրարկումն ապահովող միջոցառումների ցանկը:
Հայաստանի Հանրապետության վարչապետի 2016 թվականի հունիսի 10-ի N 493-Ա որոշման N 1 հավելվածի 2-րդ կետով նախատեսվում է Հայաստանի Հանրապետության կառավարության աշխատակազմ ներկայացնել «ՀՀ կառավարության 2006 թվականի փետրվարի 2-ի N 249-Ն որոշման մեջ փոփոխություններ կատարելու մասին»  ՀՀ կառավարության որոշման նախագիծը:
Հետևաբար, ներկայացվող Նախագծի ընդունման անհրաժեշտությունը բխում է Հայաստանի Հանրապետության վարչապետի 2016 թվականի հունիսի 10-ի N 493-Ա որոշման պահանջներից:

	2.
	Առաջարկվող կարգավորման նպատակը և բնույթը

	
	Ներկայացվող նախագծով առաջարկվում է Հայաստանի Հանրապետության կառավարության 2006 թվականի փետրվարի 2-ի <<Փրկարարական ծառայության համազգեստի ձևը, տալու կարգը և օգտագործման ժամկետները սահմանելու մասին>> N 249-Ն որոշման մեջ կատարել համապատասխան փոփոխություններ, համաձայն որի`
- սահմանամերձ համայնքներում տեղակայված հենակետերում մարտական հերթապահություն, մարտական գործողությունների և զենքի կիրառման հետևանքներից բնակչության պաշտպանություն, կապտաժների, կամուրջների և այլ կարևորագույն նշանակության օբյեկտների պահպանություն, սակրավորային և պայթեցման աշխատանքներ իրականացնող քաղաքացիական պաշտպանության ստորաբաժանումների անձնակազմի համար սահմանել ամենօրյա քողարկող համազգեստ, թիկնոց-անձրևանոց, զրահաբաճկոն, ռազմական սաղավարտ, սակրավորի համազգեստ.

- փրկարարական ծառայողների տոնական մուգ կապույտ գույնի համազգեստի փոխարեն սահմանել մուգ փիրուզագույն գույնի տոնական համազգեստ.
- փրկարարական, հրդեհաշիջման աշխատանքներում ներգրավվող անձնակազմի համար սահմանել նոր հրակայուն մարտական համազգեստ (ԱՄՆ կողմից ստացված) և հատուկ աշխատանքային համազգեստներ (Շվեյցարիայի զարգացման և համագործակցության գրասենյակի կողմից <<Արձագանք>> ծրագրի շրջանակներում ստացված).

- Հայաստանի Հանրապետության տարածքից դուրս արտակարգ իրավիճակների կանխման, հնարավոր հետեվանքների նվազեցման և վերացման, փրկարարական աշխատանքներում ընդգրկվող` ՄԱԿ-ի Միջազգային որոնողափրկարարական խորհրդատվական խմբի (INSARAG) հայկական քաղաքային որոնողափրկարարական թմի անդամների համար սահմանել «INSARAG» չափանիշներին համապատասխան համազգեստ («INSARAG» ծրագրի շրջանակներում Ֆրանսիայից որպես նվիրատվություն ստացված):

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության արտակարգ իրավիճակների նախարարության կողմից, մշակման գործընթացում այլ ինստիտուտներ և անձինք չեն ներգրավվել:

	4.
	Ակնկալվող արդյունքը

	
	Նախագծի ընդունման արդյունքում կապահովվի`

- սահմանամերձ համայնքներում տեղակայված հենակետերում մարտական հերթապահություն, մարտական գործողությունների և զենքի կիրառման հետևանքներից բնակչության պաշտպանություն, կապտաժների, կամուրջների և այլ կարևորագույն նշանակության օբյեկտների պահպանություն, ականազերծման ու պայթեցման աշխատանքներ, ինչպես նաև օրենքով սահմանված այլ մարտական խնդիրներ իրականացնող քաղաքացիական պաշտպանության ստորաբաժանումների փրկարարական ծառայողների ծառայության անվտանգությունը, արդյունավետությունը և ժամանակակից դարձնելը, մարտական գործողությունների ժամանակ հնարավոր կորուստների առավել նվազեցումը և քողարկման խնդրի լուծումը.
- փրկարարական ծառայողների ամենօրյա համազգեստին համահունչ տոնական համազգեստը.
- տարբեր բնույթի և տեսակի փրկարարական, հրդեհաշիջման աշխատանքներում ներգրավվող փրկարարական ծառայողների անվտանգությունը և հարմարավետությունը, ամենօրյա համազգեստի փոխարեն նշված աշխատանքների ընթացքում հատուկ աշխատանքային համազգեստի կրումը.

- ՄԱԿ-ի Միջազգային որոնողափրկարարական խորհրդատվական խմբի (INSARAG) հայկական քաղաքային որոնողափրկարարական թիմի անդամների` Հայաստանի Հանրապետության տարածքից դուրս արտակարգ իրավիճակների կանխման, հնարավոր հետեվանքների նվազեցման և վերացման, փրկարարական աշխատանքներում ընդգրկումը միջազգային չափանիշների համապատասխան համազգեստով, ինչը կնպաստի հայկական փրկարար ուժերի հեղինակության բարձրացմանը:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման, գործող իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

Սույն նախագիծը համապատասխանում Հայաստանի Հանրապետության կողմից ստանձնած միջազգային պարտավորություններին:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն նախագծի ընդունումը Հայաստանի Հանրապետության պետական բյուջեի եկամուտներում և ծախսերում ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում, քանի որ նախատեսվում է Նախագծով նախատեսվող փրկարարական ծառայողների համազգեստի պատվիրման և գնման (ձեռք բերման) ծախ​սերն իրականացնել յու​րաքանչյուր տարվա ՀՀ պետական բյուջեով ՀՀ արտակարգ իրավի​ճակների նախա​րա​րու​թյան «Փրկարար ծառայության համակարգի ստորաբաժանումների պահ​պանում» ծրագրով նախա​տես​վող ընդհանուր միջոցների  հաշվին: Այսպես`

 - քաղաքացիական պաշտպանության ստորաբաժանումների փրկարարական ծառայողներին ներկայումս տրամադրվող փրկարարական ծառայության ամենօրյա փիրուզագույն (կանաչակապտագույն) համազգեստի փոխարեն այսուհետ տրամադրել նույն քանակի և օգտագործման ժամկետներով ամենօրյա քողարկող համազգեստ: Համապատասխան քանակի թիկնոց-անձրևանոցները, զրահաբաճկոնները, ռազմական սաղավարտներն ու սակրավորի համազգեստն արդեն իսկ ձեռք են բերվել ՀՀ արտակարգ իրավիճակների նախարարության միջոցների հաշվին.

- փրկարարական ծառայողների տոնական մուգ կապույտ գույնի համազգեստի փոխարեն (նույն ֆինանսական միջոցների շրջանակներում) այսուհետ ձեռք է բերվելու համապատասխան քանակի և օգտագործման ժամկետներով մուգ փիրուզագույն գույնի տոնական համազգեստ.
- հրդեհաշիջման, փրկարարական և այլ աշխատանքներում ներգրավվող փրկարարական ծառայողներին հին մարտական համազգեստի փոխարեն տրամադրվող նոր առավել հրակայուն ու դիմացկուն մարտական համազգեստը և երկարաճիտ կոշիկները հատկացվել է ԱՄՆ կողմից, իսկ հատուկ աշխատանքային համազգեստները հատկացվել են <<Շվեյցարիայի զարգացման և համագործակցության գրասենյակի կողմից <<Արձագանք>> ծրագրի շրջանակներում.

- Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման, փրկարարական աշխատանքներում ընդգրկվող` ՄԱԿ-ի Միջազգային որոնողափրկարարական խորհրդատվական խմբի (INSARAG) հայկական քաղաքային որոնողափրկարարական թմի անդամներին տրամադրվող «INSARAG» համազգեստը հատկացվել է «INSARAG» ծրագրի շրջանակներում` Ֆրանսիայի Հանրապետության կողմից:


ՀՀ ԱՐՏԱԿԱՐԳ ԻՐԱՎԻՃԱԿՆԵՐԻ

